
	Referat frå arbeidsmøte med Samnanger kommune - Landskap i plan


Det er utarbeida to ulike landskapsanalysar for dei to planområda; Erikajordet og Lønnebakken. Begge områda er sett av til framtidig bustadbygging i kommuneplanens arealdel, med krav om at det skal utarbeidast reguleringsplan. Kommunen opplyste at arbeidet med landskapsanalysane har vore ein viktig premissleverandør for arbeidet med reguleringsplanane og at analysane har fått fram verdiane innafor området på ein god måte. 

Kommunen ønskjer å være lojal mot landskapsanalysane og i størst mogleg grad tilpasse dei framtidige reguleringsplanane til analysane. Dette kan vise seg å bli problematisk i høve til økonomien i prosjekta og i høve til kostnader for grunnlagsinvesteringar.

Arbeidet med landskapsanalysane har ikkje vore underlagt politisk handsaming, analysane har vore sett på som  fagrapportar. Det har vore halde ei orientering for Naturutvalet (Planutvalet) undervegs i analysearbeidet. 

I arbeidsgruppa har det vore med ein politikar frå Naturutvalet.

Under dette avsnittet følgjer ei kortfatta oversikt over innhaldet i dei to analysane, samt kommentarar til hovudinnhaldet i analysane. Desse kommentarane er både frå arbeidsmøtet og frå administrativ gjennomgang av analysane.  

Erikajordet

Analysen har slik hovudinndeling: 

1. Forord

2. Innhald

3. Samandrag

4. Innleiing

Temakart – analysegrunnlag

· Topografi og landskapsrom

· Vegetasjon

· Vatn- vassdrag

· Busetnad og ferdsle

· Fjernverknad, nærverknad og utsiktstilhøve

5. Historisk utvikling

6. Situasjon i dag

7. Områdeskildring

· Topografi og landskapsrom

· Vegetasjon

· Vatn og vassdrag

· Busetnad og ferdsle

· Fjernverknad, nærverknad og utsiktsforhold

8. Verdsetting

Vurdering

Ei utfordring for planarbeidet har og vore at det ligg eit regulert bustadfelt i overkant av planområdet og at dette legg føringar for det framtidige reguleringsplanarbeidet for Erikajordet, mellom anna når det gjeld vegframføring.  

Ut frå kommunen sine utrekningar vil det vere mogleg å bygge opp til 35 bustader innafor planområdet som kan forsvare grunnlagsinvesteringane. Dette under føresetnad av at bustadene blir bygd på ein annan måte enn det som er vanleg i kommunen, med mindre tomtar og større felles grøntareal. 

Under føl ei kortfatta oppsummering av innhaldet i analysane, samt arbeidsgruppa sine kommentarar i kursiv. Kvar av hovudtemaene i landskapsanalysa for Erikajordet er illustrert med kart og bilete. 

Topografi og landskapsrom

Analysen inneheld ein utfyllande skildringa av topografi og landskapsrom, visualisert gjennom bilete og kart. Innleiingsvis vert dei store landskapsformasjonane skildra. Deretter vert dei ulike småskala landskapselementa innafor analyseområdet skildra kvar for seg. Her er mellom anna desse elementa vektlagt: flate, platå og skrent. 

Kartillustrasjonen manglar tydeleg koteangivelse og avstandsmål. Dette kan gjere det vanskeleg å vurdere innbyrdes dimensjonar mellom landskapselementa. Det bør og utarbeidast høgdelagskart for denne type analysar.  

Vegetasjon

Denne delen av områdeskildringa inneheld ein generell skildring av vegetasjonsutforminga, med veksling mellom grasmark, fuktmark, strandeng og ulike skogstypar. I analysen er det og vektlagt å få fram enkelttre, samt spesielt karaktergjevande vegetasjonsutformingar så som randsonevegetasjon langs med vassdrag. 

Dei visuelle verknadene av vegetasjonsutforminga og verdien for nærområdet er viktig, analysane burde difor ha registrert vegetasjonsutforminga i detalj og med bakgrunn i dette vekta områda opp eller ned

Vatn- og vassdrag

Skildringa av vatn- og vassdrag er delt opp i ulike tema etter storleiken på dei ulike vassfara; sildrebekk, bekk og elv. I omtalen av vasstrengen er det lagt vekt på storleik, utforming (elvestreng, kulp, fossefall m.m) og visuell verdi. Denne delen av analysen er illustrert med kart og bilete. 

Det er viktig av bekk- og elvestrengar kjem fram i analysen, og at desse vert verdivurdert og synliggjort. 

Busetnad og ferdsle

Omtalen av dette temaet har vektlagt spor etter menneske si utnytting av landskapet. Her er det mellom anna skildra korleis ein har nytta ulike landskapselement for å auke produksjonsgrunnlaget, så som bakkemurar som forlenging av skrentar, steinsette elvekantar, kjerrevegar, bru, ruinar og stiar. Kvar analysedel er avslutta med skildring av dei visuelle verdiane. 

Nær- og fjernverknad

Denne delen av analysen inneheld ein omtale av utsiktstilhøve, fjernverknad og nærverknad. Det er vist på kart kor ein har stått for å illustrere utsiktstilhøva og fjernverknad. 

Det er ikkje skildra metode eller kvifor ein har valt det utganspunkt for nær/fjernverknad som analysen syner. Det er viktig at ein i denne type analysar skildrar kva ein har gjort og kva for metode ein har nytta. Kor vert til dømes  bustadområda mest synlege?

Historisk utvikling

Den historiske utviklinga innafor planområdet er utførleg skildra, både med tekst, utskiftingskart og bilete. Det er i hovudsak lagt vekt på historia frå 1500-talet og fram til i dag med informasjon om  gardshistoria, samt skildring av den historiske bruken av område og busetnaden.  

For å få fram den historiske kontinuiteten innafor planområdet og synleggjere menneske si bruk av området er det viktig at nyare tids kulturminne, samt fornminne, vert kartfesta. 

Verdsetting

Dei ulike elementa i analysen er oppsummert i det avsluttande kapittelet om verdsetting. Her er analyseområdet delt inn i område med høg verdi, middels verdi og låg verdi. Innafor område med låg verdi kan bygging aksepterast, i område med middels verdi kan bygging vurderast og i område med høg verdi vil ein rår ein i frå utbygging. Den siste delen av analysen angir råd for vidare utbygging innafor analyseområdet med spesiell vekt på framføring av tilkomstveg til tilgrensande bustadfelt på Stølen. 

Lønnebakken

Analysen har slik hovudinndeling: 

1. Bakgrunn og føremål

· Landskap i kommunal planlegging – Samnanger kommune

· Samnanger kommune

· Lønnebakken

2. Landskapsanalyse

· Landskapsregion og landskapstype

· Topografi og Landskapsrom

· Arealbruk

· Kulturmiljø og kulturminne

· Vegetasjon

· Friluftsliv og rekreasjon

3. Oppsummering og tilråding

4. Temakart

· Høgdelagskart

· Helningskart 

· Topografi og landskapsrom (terrengform)

· Eksposisjon

· Stiar og vegar (Reliefmodell)

· Vegetasjon (Reliefmodell)

Vurdering

Den første delen av landskapsanalysa tar for seg bakgrunn og føremål med arbeidet. I det følgjande vert sjølve landskapsanalysa med tilhøyrande temakart kommentert, i samsvar med dei moment som kom fram i møtet. 

Landskapsregion og landskapstype

Denne delen av analysen omtalar NIJOS sin klassifisering av landskapstypar i Hordaland og plasserar Samnanger kommune i høve til det nasjonale referansystemet for landskap. 

Den overordna regioninndelinga er lite relevant for dette plannivået. 

Topografi og landskapsrom

Analysen av topografi og landskapsrom legg vekt på å skildre dei overordna landskapskarakterane, der Samnangerfjorden dannar golvet i landskapsrommet og fjordarmen dannar hovudretningane i landskapet.  

Dei omkringliggjande bratte fjellsidene dannar veggane i landskapsrommet. Planområdet vert delt i to landskapsrom; Sydhellinga mot fjorden og platået over sydhellinga, øvst og nord i planområdet. Desse landskapsromma er synt på eige kart. Det er og utarbeida høgdelagskart, helningskart og kart over eksposisjon.  

Det er positivt at analysen synleggjer brattleiken i analyseområdet, samt høgdelag og eksposisjon/solinnstråling. 

Arealbruk 

Denne delen av analysen tar for seg planstatus, slik arealbruken er vist i kommuneplanens arealdel, samt tilhøvet til tilgrensande reguleringsplan. Analysen skildrar vidare eksisterande busetnad innafor planområdet, samt vegstruktur og tilkomst. 

Kva med skildring av landbrukskvalitetar og busetnad/ferdsle ”Kultur og jordbruk”, 

menneske si utnytting av landskapet?

Kulturmiljø og kulturminne

Denne delen av analysa er kortfatta og skildrar i hovudsak småbruket nordaust i planområdet. Kulturminneverdiane er ikkje synleggjort anna enn på utskiftingskart frå 1915. 

Kva med nyare tids kulturminne knytt til menneske si utnytting av landskapet, samt automatisk freda kulturminne. Informasjon om desse verdiane kan hentast frå det sentrale dataregisteret; ASKELADDEN. 

Vegetasjon

Analysen inneheld ei kortfatta skildring av  vegetasjonsbilete innafor planområdet. 

Dei visuelle verknadene av vegetasjonsutforminga og verdien for nærområdet er viktig, analysane burde difor ha registrert vegetasjonsutforminga i detalj og med bakgrunn i dette vekta områda opp eller ned

Friluftsliv og rekreasjon

Analysen inneheld ei kortfatta skildring av stisystemet innafor planområdet, illustrert gjennom ein relieffmodell. 

Oppsummering og tilråding.

I konklusjonen vert det opplyst at planområdet kan delast i to område, sydhelninga mot fjorden og det flate partiet nordaust i planområdet. Store høgdeskilnader og bratt terreng gjer det vanskelig med vegutløysing for heile området frå det eksisterande bustadområdet på Lønnebakken. Det er utarbeida kart som visualiserar denne utfordringa.  

Største delen av planområdet ligg i sydhellinga med svært gode sol- og utsiktstilhøve. Denne delen av planområdet er og svært godt synleg frå fjordsida. Enkelte delar av fjordsida er svært bratt, med helning på meir enn 1:3, bygging i slike område vil skape store terrenginngrep og analysen konkluderar difor med at bygging i desse områda ikkje vert tilrådd. Terreng med brattara helning enn 1:3  og 1: 5 bør ikkje byggast ut utan særskilt terrengtilpassing av bustader og uteområde. 

Øvste del av planområdet er småkuppert med gode utskitstilhøve mot fjellområda i aust. Området kan byggast ut underføresetnad av at området får vegutløysing via eksisterande veg i aust og at vegen vert utbetra når det gjeld vertikalkurvatur. Vegetasjonsbelte mellom dei ulike delområda må takast vare på. 

Konklusjon

Analysen for Erikajordet inneheld ein  utførleg tekstleg skildring av  enkelttema, kartillustrasjonar, samt fotodokumentasjon. Analysa inneheld og verdivurdering for det fleste deltema. Analysen får på ein god måte fram verdiane innafor område, illustrert gjennom oppsummerande kart og tekst. Analysen avsluttar med eit kapittel som omhandlar verdsetting og råd for det vidare planarbeidet.  Analysa for Erikajordet framheva dei menneskeskapte landskapselementa (kulturlandskapsverdiar), samt  naturverdiar.

Analysa for Lønnebakken har gode kartillustrasjonar av deltema, men mangelfull tekstleg skildring av enkelte tema  og ingen/mangelfull verdivurdering for kvart tema. Dette gjer det vanskeleg å følgje argumentasjonen i analysa. Analysane må innehalde ein oppsummering og verdsetting for kvart deltema  som vert avslutta med ein klar konklusjon, illustrert gjennom kart. Analysa for Lønnebakken fremheva topografi og landskapsrom, der mellom anna ulike gradar av terrenghelning og naturgjevne platå i landskapet sett rammer for framtidig utbygging

 Landskapsanalysene har fungert godt for å få fram landskapskvalitetar på reguleringsplannivå, og analysane har ført til auka bevisstgjering av administrasjon og politikarar om dei kvalitetar som ligg innafor planområda, og som er viktig å ta omsyn til i det framtidige reguleringsplanarbeidet.   

